Cales son os trazos lingüísticos máis característicos deste texto descritivo? De que tipo é a descrición, obxectiva ou subxectiva? Razoa a túa resposta. 
O muro circunda un prado ben coidado, irregular, con inclinación de terraplén, ideal para baixar a rolos ata o río. Na parte superior, unha construción vella, como unha casa labrega, de labregos ricos, quizais dedicada xa a outros labores, a granxa de aves, por exemplo. Quero dicir, ao mellor por aquilo do desleixo das paredes a medio calear e as pedras sen puír, case negras. Meus pais e outra xente do seu tempo contan que isto era unha aldea non hai moitos anos. Pero eu non o sei, porque nunca atendo ás clases de historia, e iso sóame a Maricastaña. A muradella encerra a quinta completa. Ao chegar cabo da casa, anchea e sométese a un círculo case perfecto. Suponse que na parte superior, a que non se distingue desde a ventá da aula, haberá algunha cancela ou algún portón; no que acada a vista, todo é pedra, muro pechado. A casa é de planta baixa e moi extensa; á súa dereita, un edificio branco coas ventás encarnadas e a cheminea e mais a antena de televisión lucindo esveltas no lousado. Parece unha construción máis moderna. Non ten o encanto rústico da casa vella, pero ha ser máis cómoda para vivir, sobre todo se o outro edificio está cheo de pitos ou de porcos. Igual a habitan os donos da granxa ou así. A antena e a cheminea dominan o campo completo. Só un depósito de auga xigantesco, uns metros máis ao lonxe, compite con elas en altura. 
Antón Dobao: Incertos
Elixe un lugar sinalado da túa vila, aldea ou cidade e prepara unha descrición para desenvolvela oralmente na clase. 
Le con atención o seguinte texto e indica logo, argumentadamente, se se trata dunha “prosopografía”, dunha “etopea” ou dun “retrato”: 
Don Celidonio é gordo e artrítico. O carrolo sáelle para fóra; na calva ten unha que outra serda; ten as fazulas hipertrofiadas, da cor do magro do xamón, e tan lustrosas, que semellan que botan unto derretido; as nádegas e o bandullo vánselle un pouco para baixo. O lardo rezúmalle por todo o corpo, e no vran súdao en regueiros aceitosos e en pingotas bastas, coma as que deitan os chourizos cando están no fumeiro. Así como é graxento o corpo, tamén o miolo de D. Celidonio. Se lle escachasen a testa, que tiña que ser con pau-ferro e picaraña, en lugar dunha sesada había atopar un unto. Corpo e alma, tanto ten, todo é graxa e manteiga. Don Celidonio é igual por dentro ca por fóra: carne e espírito son a mesma zorza, misturada e revolta, co mesmo adubo de ourego e pemento.

